
Annotatsiya: Ushbu maqolada mamlakatimizning barqaror iqtisodiy rivojlanishini ta’minlashga ta’sir etuvchi bilimlar iqti-
sodiyotining tizimi o‘rganib chiqilgan. Mamlakatimizda bilimlar iqtisodiyotini shakllanishida  mavjud ijtimoiy shart-sharoitlar
tahlil qilinib, xulosalar va takliflar berilgan.

Kalit so‘zlar: bilimlar iqtisodiyoti, institusionalizm, fan-texnika inqilobi, inson omili, ilm, ta’lim, intelektual kapital,  iqtisodiy 
tizim.
Abstract: This article examines the system of knowledge economy, which affects the sustainable economic development 
of our country. The conditions of the formation of the knowledge economy in our country have been analyzed and con-
clusions have been drawn.

Key words: knowledge economy, institutionalism, scientific and technological revolution, human factor, science, educa-
tion, intellectual capital, economic system.
Аннотация: В статье исследуется система экономики знаний, которая влияет на устойчивое экономическое раз-
витие нашей страны. Проанализированы условия формирования экономики знаний в нашей стране и сделаны 
выводы.

Ключевые слова: экономика знаний, институционализм, научно-техническая революция, человеческий фактор, 
наука, образование, интеллектуальный капитал, экономическая система.

K I R I S H
Milliy raqobatbardoshlikni ta’minlash va ushbu tendentsiyalarni yanada chuqurlashtirish O‘zbekiston  

Respublikasi iqtisodiyotini samarali rivojlantirishning asosiy shartlaridan biridir. Bilimlar iqtisodiyoti kontseptsi-
yasi asta-sekin iqtisodiy o‘sish siyosatining asosiy nazariy negiziga aylanib, axborot jamiyatida inson intellek-
tining yangi roli va o‘rnini ochib bermoqda. Axborotning ta’siri iqtisodiy tizimlarning rivojlanishi uchun asosiy 
ishlab chiqaruvchi kuch va ishlab chiqarish subyektidi hisoblanishi bejizga emas.

XX asrning 70-yillarida sotsiologlar XXI asrda axborotni yangilash dinamikasi shunchalik yuqori bo‘ldiki, 
savodsizlar nafaqat o‘qish va yozishni bilmaydiganlar, balki o‘rganish va o‘zini rivojlantirishni bilmaydiganlar 
ham hisoblanadi degan xulosaga kelishdi. Bilim va axborotning ahamiyati ortib borishi munosabati bilan fan 
raqobatdosh ustunliklarni yaratish, ijtimoiy farovonlikning asosiy manbayi, ilmiy-texnikaviy taraqqiyot sur’atla-
rini tezlashtirishning asosiy omiliga aylanib bormoqda. Shu sababli, bugungi kunda yangi bilimlarni yaratish, 
foydalanish va tarqatish qobiliyati milliy raqobatbardoshlikning asosi va jadal ijtimoiy-iqtisodiy o‘sishning asosiy 
shartiga aylanmoqda.

M A V Z U G A  O I D  A D A B I Y O T L A R  S H A R H I 
Bilimlar iqtisodiyotining asl ko‘rinishi XX-asrning 40‒60-yillarida institusionalizm iqtisodiy oqimini vujudga 

kelishi bilan bog‘liq. Bu yo‘nalishdagi  iqtisodchilarning qarashlarini alohida ko‘rib chiqsak bo‘ladi. Dj.K.Gelbreyt 
“Yangi industrial jamiyat” va D.Bell “Industrial jamiyatdan keyingi jamiyat” asarlarida postindustrial jamiyatning 

dastlabki ko‘rinishlariga ta’rif berganlar. Jumladan, J.K.Gelbreyt fikri bo‘yicha1, hozirgi zamon bozor iqtisodi-
yoti xatti-harakati murakkab texnikalarni ishlab chiqaruvchi yirik korporatsiyalar bilan aniqlanadi. Uning fikricha 
zamonaviy korporatsiyalarda real iqtisodiy hokimiyat kapital egalariga emas va hatto menejerlarga ham emas, 
balki ilm, fan va texnologik bilim egalariga tegishli bo‘ladi. Texnostruktura vakillari ishlab chiqarish to‘g‘risida 
o‘ziga xos professional bilimga va qaror qabul qilish uchun zarur bo‘lgan axborotlarga ega. Albatta, rasmiy 
jihatdan muhim qarorlar, qoidaga ko‘ra, kompaniyaning yetakchi menejerlari – direktor va uning o‘rinbosar-
larining alohida huquqi hisoblanadi. Lekin barcha qarorlarni qabul qilish deyarli 100 foiz axborotlarga bog‘liq. 
Axborotlar esa texnostruktura «nazorati» ostida bo‘ladi. [3]

Amerika sotsiologi D.Bell32 (1919‒2011) bo‘lsa, hozirgi zamon ijtimoiy tizimini asosiy harakatlantiruvchi 
va qayta tashkil etuvchi kuch fan-texnika inqilobi deb hisoblaydi. Fan-texnika inqilobi ta’sirida iqtisodiy jarayon-
larda, mulkchilik munosabatlarida, hokimiyatning tuzilishida juda katta o‘zgarishlar amalga oshiriladi. «Indus-
trial jamiyatdan keyingi jamiyat» tizimining o‘ziga xosligi shundan iboratki, u xizmat ko‘rsatish jamiyati bo‘lib, 
aholining ko‘pchiligi shu sohada ish bilan band bo‘ladi deb hisoblaydi. [3]

Demak, dastlabki institusionalistlar bilimlar iqtisodiyotining shakllanishiga birlamchi bo‘g‘inini yaratgan 
bo‘lsalar, keyinchalik zamonaviy institusionalizm vakillari E.Tofler va F.Perru ularni mustahkam nazariy jihat-
larini yaratdilar. Ularni g‘oyalarida postindustrial, axborot, texnologik jamiyatni keng targ‘ib qilinishi, texnika 
taraqqiyotidagi o‘zgarishlarga diqqatni qaratilishi muhim ahamiyat kasb eta boshladi. 

Zamonaviy institusionalizm vakillari. Amerikalik iqtisodchi Elvin Toffler3 (1928‒2016) 20-asrning 70‒80-yil-
larida o‘zining “Kelajak bilan to‘qnashuv” (1970), “Uchinchi to‘lqin” (1980) asarlari bilan superindustrial jamiyat 
nazariyasini yaratdi. U “Uchinchi to‘lqin” asarida jamiyat rivojlanishining “to‘lqin”lari: birinchisi – qishloq xo‘jaligi, 
ikkinchisi – sanoat, uchinchisi – ilmiy-texnik inqilobni tahlil qildi. Bunda u “uchinchi to‘lqin” industrial jamiyatdan 
superindustrial hisoblanilgan sifatiy bosqichga ko‘chishini aytib, bunda ilmiy va axborot o‘zgarishlari ijtimoiy 
hayotni qayta tashkil etilishiga sababchi bo‘ladi deydi. Toffler, Gʻarbning rivojlangan davlatlari superindustrial 
jamiyatning birinchi bosqichida deb hisoblagan. Ilmiy-texnik va axborot taraqqiyotining keyingi rivojlanishida 
hayot tezligi yanada oshadi, ya’ni ular o‘rtasidagi munosabatlar (internet rivojlanishi sababli) qisqaradi, kasb
larning o‘zgarishi odatiy holga aylanadi, mahsulotlarning hayotiylik sikli qisqaradi, bir martalik ishlatidigan 
tovarlar ko‘payadi, xizmatlar sohasi yetakchilik qiladi deb hisoblagan. [3]

Ilmiy-texnik taraqqiyot, Toffler fikricha, yangi global va ijtimoiy ziddiyatlar vujudga kelishiga olib keladi. 
Bunda uning fikricha ijodiy kuchlar jamiyat hayotida o‘zgarishlarni vujudga keltiradi va iqtisodiy rivojlanish dara-
jasi yangisi bilan almashadi. Toffler milliy xo‘jalik hayotidagi barcha o‘zgarishlar rejali va davlat nazorati ostida 
bo‘ladi deb hisoblaydi. 

Bilimlar iqtisodiyotida inson omili ta’riflagan XX asrning 60-yillarida amerikalik iqtisodchi olimlar G.Bekker, 
T.Shuls, Dj.Minser “inson kapitaliga investisiyalar” konsepsiyasini amaliyotga qo‘llashdi. Ularning konsepsi-
yasida ta’lim, sog‘liq, migratsiya kabi insonga sarflanadigan mablag‘lar kelajakda iqtisodni o‘sishiga sababchi 
bo‘ladi deyildi. [3]

Zamonaviy institusionalizmni ta’riflagan M.Yu.Shlyaxtin4 bilimlar iqtisodiyotini ikki bosqichda shakllangan-
ligini qayd etib o‘tadi. Bu postindustrial va raqamli-axborotlashgan postindustrial iqtisodiyot davrlari. Uning 
fikricha, raqamli-axborotlashgan jamiyat iqtisodiyotning intelektual va innovatsion omiliga asoslanadi, unda 
yuqori texnologiyalar, ilmiy-tadqiqot ishlarining so‘ngi yutuqlari, shu jumladan, tarmoq texnologiyalari, odam-
mashina interfeysi, mobil tarmoqlar, sun’iy intelekt va boshqalar kirib ketadi. [4]

Zamonaviy iqtisodiy munosabatlar tizimida bilim va axborot mahsulot ham, ishlab chiqarish vositasi hamdir. 
“Ilm va ta’lim, deydi V.L.Inozemsev5, – to‘g‘ridan-to‘g‘ri ishlab chiqaruvchi kuchga aylandi, ularning tashuvchilari 
esa jamiyatda mavjud bo‘lgan eng yuqori kuchlardir. Ta’lim va intellektual kapital bilan bog‘liq munosabatlar 
inson qadr-qimmatining shubhasiz asl ko‘rinishidir”. Shuning uchun ushbu bilimlar iqtisodiyotning asosi bo‘lgan 
ilm va ta’limni iloji boricha to‘liq va har tomonlama o‘rganish kerak, chunki u har qanday mamlakat rivojlanishi 
uchun ahamiyati yuqoriligi shubhasizdir. [5]

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Bilimlar iqtisodiyotining jamiyat rivojlanishiga ta’siri tendensiyalarini o‘rganishda umumiylikdan indi-
viduallikka va aksincha tartibda deduksion yoki induksion usullardan foydalanish samara bersa, abstrakt-man-

1	 Ташматов Ш., Хасанхонова Н. Иқтисодий таълимотлар тарихи. Ўқув қўлланма. Т.: IQTISODIYOT DUNYOSI”, 2020. - Б.282
2	 Ташматов Ш., Хасанхонова Н. Иқтисодий таълимотлар тарихи. Ўқув қўлланма. Т.: IQTISODIYOT DUNYOSI”, 2020. - Б.285
3	 Ташматов Ш., Хасанхонова Н. Иқтисодий таълимотлар тарихи. Ўқув қўлланма. Т.: IQTISODIYOT DUNYOSI”, 2020. - Б.344
4	 Шляхтин Ю.М. Структуризация интелектуального капитала в экономике знаний. Диссертация на соискание учёной степени 

кандидата наук. Ярасловль, 2009. - С. 8.
5	 Иноземцев В.Л. За пределами экономического общества. Постиндустриальные теории и постэкономические тенденции в 

современном обществе. - http://vvwvv.postindustrial.net/ 

tiqiy fikrlash usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot 
usullaridan, xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usul-
larini keng foydalanildi.

T A H L I L  V A  N A T I J A L A R
Bilimlar iqtisodiyotini shakllantirish sharoitida O‘zbekiston Respublikasi iqtisodiyotining zamonaviy rivoj

lanishi paradigmasi iqtisodiy tizimdagi yangi tub o‘zgarishlarni o‘rganish, ijtimoiy-iqtisodiy taraqqiyotning 
chuqur omillarini aniqlash zaruratidan iborat. Maqolada ko‘rib chiqilgan mavjud nazariy yondashuvlarning xil-
ma-xilligidan bilimlarga asoslangan iqtisodiyot nazariyasini shakllantirishga eng katta hissa qo‘shgan ikkita 
axborot-texnokratik va gumanistik-noosfera yondashuvlarni ajratib ko‘rsatish mumkin (1-rasm). Shuni ta’kidlash 
lozimki, bilimlar iqtisodiyotining xarakterli xususiyatlarini quyidagi iqtisodiy nazariyalarda evolyutsion tarzda 
kuzatish mumkin:

- postindustrial iqtisodiyot - bunda ishlab chiqarish sektoridan muhimroq bo‘lgan xizmat ko‘rsatish sohasi 
ulushining ortishi kuzatiladi;

- axborot iqtisodiyoti ‒ bunda axborot iqtisodiyoti nazariyasida e’tibor axborot tashuvchisi (va axborot, fan 
va bilimning bevosita generatori shaxs) axborot tarmog’i ekanligiga qaratiladi, ya’ni bilimlar iqtisodiyoti axborot 
asrining bevosita asosi hisoblanadi va yuqori texnologiyali tarmoqlar bilan birlashtiriladi;

- innovatsion iqtisodiyot – bunda innovatsiyalarni rivojlantirish bilimlardan foydalanishlarsiz ilojsiz hisobla-
nadi, bu birinchi navbatda bilimlarni ishlab chiqarish va keyinchalik yangi mahsulotlar, texnologiyalar, jarayonlar 
va xizmatlarga aylantirish qobiliyatida namoyon bo‘ladi;

- global tarmoq iqtisodiyoti - bunda bilimlar iqtisodiyotida subyektlarning o‘zaro ta’siri tarmoq makonida 
amalga oshiriladi, u bilimlarni ko‘p talab qiladigan tarmoqlarda (dasturiy ta’minot, elektron tijorat, Internet 
xizmatlari, konsalting va boshqalar) yaratilgan va bilim olishning zamonaviy tashkiliy shakldir;

- yangi jahon iqtisodiyoti - bunda u postindustrial axborot jamiyatining moddiy asosi bo‘ladi.

1-rasm. Bilimlar iqtisodiyoti shakllanishi evolyutsiyasini tavsiflovchi nazariy yondashuvlar (asarlar asosida 
mualliflik ishlanmasi)

Bilimlar iqtisodiyotidan oldingi iqtisodiy nazariyalarni tavsiflashda ko‘rib chiqilayotgan nazariy yondashuv
larning farqi bilimlar iqtisodiyotining asosiy tushunchalari: “ma’lumotlar”, “axborot”, “intellekt”, “bilim” tushun-
chalarini talqin qilishga yondashuvlar; bilim generatori sifatida insondan ma’lumotni begonalashtirishning turli 
darajalari; iqtisodiy o‘sishning u yoki bu modelini belgilovchi omillar majmuidan iboratdir.

“Bilimlar iqtisodiyoti” kontseptsiyasi bo‘yicha o‘zingizning ilmiy asoslangan nuqtayi nazaringizni taqdim 
etish uchun siz ijtimoiy fanlar sohasidagi standart metodologiyalardan foydalanishingiz lozim, chunki u matn 
mazmunini tahlil qilishga asoslangan – kontent tahlili, klassik miqdoriy usul, asosiy va markaziy qurol kabi 
toifalardan iborat tizimdir. Kontent tahlili – hujjatlarni o‘rganishning sifat va miqdoriy usuli bo‘lib, u xulosalar
ning obyektivligi va jarayonlarning qat’iyligi bilan tavsiflanadi va natijalarni keyinchalik sharhlash bilan matnni 
miqdoriy qayta ishlashdan iborat bo‘ladi [6] (2-rasm).

2-rasm. Kontentni qo‘lda tahlil qilishning mantiqiy modeli

Tarkibni tahlil qilish, qoidaga ko‘ra, katta hajmli va tizimlashtirilmagan material mavjud bo‘lganda, ikkin-
chisini bevosita qo‘llash qiyin bo‘lgan hollarda qo‘llaniladi. Kategoriyalarni baholashning eng oddiy usuli - 
ularning paydo bo‘lish sonini hisoblash (tarkibning paydo bo‘lish chastotasi va ma’no o‘rtasida bog‘liqlik bor 
deb taxmin qilinadi). 

Ushbu yondashuv eng keng tarqalgan bo‘lib, u bilan birga zamonaviy iqtisodiyot yangi xususiyatlarga 
ega bo‘lib, axborot va bilim ishlab chiqarish omillari hamda asosiy resursga aylanadi, bu esa rivojlanayotgan 
xalqaro va global iqtisodiy munosabatlarga sezilarli ta’sir ko‘rsatishga imkon beradi, unda “joylar maydoni” 
“oqimlar maydoni” bilan almashtiriladi. Bundan tashqari, so‘nggi yillarda jamiyatimiz siyosiy va ishbilarmon doi-
ralarida raqobatbardoshlik hamda iqtisodiy o‘sishni ta’minlash uchun bilimlar iqtisodiyotini rivojlantirish muhim-
ligi to‘g‘risida tushunchalar tobora muhim ahamiyat kasb etib bormoqda.

X U L O S A  V A  T A K L I F L A R 
Xulosa qilib aytganda, bilimga asoslangan iqtisodiyot - bu taraqqiyoti bilimlar bilan rag‘batlantiriladigan, 

innovatsiyalarni doimiy ravishda ishlab chiqish va joriy etish tufayli moddiy ishlab chiqarishning asosiga 
aylangan, asosini axborot resurslari, mahsulotlar, xizmatlar, texnologiyalar va kommunikatsiyalar tashkil eta-
digan iqtisodiyotdir. Aslida, bu “axborot” va “innovasion iqtisodiyot”ga qaraganda kengroq tushuncha bo‘lib, 
ularning asosiy belgilarini o‘z ichiga oladi, ya’ni bilimga asoslangan iqtisodiyot informativlik va innovasionlik 
xususiyatlariga ega, lekin asosiysi mazmuni bilimdir.

Foydalanilgan adabiyotlar ro‘yxati
1.	 O‘zbekiston Respublikasi Prezidentining 11.09.2023 yildagi “O‘zbekiston — 2030» strategiyasini 2023-yilda sifatli va 

o‘z vaqtida amalga oshirish chora-tadbirlari to‘g‘risida” PQ-300-son qarori, https://lex.uz 
2.	 Tashmatov Sh., Xasanxonova N. Iqtisodiy ta’limotlar tarixi. O‘quv qo‘llanma. T.: IQTISODIYOT DUNYOSI”, 2020. 

